REZIME RADA

Transport otkrivke i uglja je jedan od najsloženijih i najskupljih procesa na površinskom kopu rudnika. I do dvije trećine svih investicionih ulaganja pri izgradnji površinskog kopa otpada na transport, a tračni transporteri su dominantno sredstvo transporta na savremenim površinskim kopovima. Veliki tračni transporteri se najčešće pogone trofaznim asinhronim kliznokolutnim motorima nominalnog napona 6 kV i nominalne snage od 200 do 1000 kW. Pokretanje EMP transportera, odnosno zalijetanje pogonskih motora se vrši pomoću rotorskih pokretača, promjenom otpora u rotorskom krugu. Uobičajeni broj pogonskih motora kod ove vrste radnih mehanizama je od 1-4, a a svaki motor ima svoj odgovarajući rotorski pokretač.
Rotorski otpornici se izvode u određenom broju stepeni, tako da se uključivanjem odgovarajućeg stepena - određene vrijednosti omskog otpora u rotorski krug ostvaruje odgovarajuća vrijednost momenta motora. Proces zalijetanja motora vrši se putem vještačkih karakteristika momenta - "prelaskom" sa jedne na drugu sve do prirodne karakteristike.   Uključivanje i zalijetanje motora vrši se istovremeno što obezbjeđuje zajednička automatika za prespajanje stepeni otpornika. Motori se dakle zalijeću prema istom momentnim dijagramima. Promjena vrijednosti otpora rotorskih otpornika vrši se uglavnom sklopnicima koji mogu biti aktivirani na različite načine. Najčešći način prespajanja rotorskih otpornika je pomoću vremenkih releja, tj. po unaprijed izračunatim vremenima. Vrijeme pokretanja i izbor rotorskih pokretača vrši se uvijek za puni teret. Osnovni nedostatak ovog načina prespajanja stepeni rotorskih otpornika je u tome što je vrijeme pokretanja isto za puni i za (nedovoljno zapunjen) prazan transporter. Ovaj nedostatak je posebno izražen kod transportne linije sastavljene iz većeg broja transportera, jer je zbog toga ukupno vrijeme kod prazne transportne linije nepotrebno dugo. Ako se ima u vidu da se tračni transporteri u sklopu transportnog sistema po pravilu pokreću kada je prazna traka ovo postaje posebno važno. ¸
Zbog svega toga bitno je u ovakvim slučajevima izvršiti usklađivanje vremena pokretanja tračnih transportera sa stvarnim opterećenjem, kako bi se skratilo (nepotrebno) dugo vrijeme pokretanja cijele transportne linije. 
U ovom magistarskom radu je istraživan i opisan proces pokretanja EMP sa asinhronim kliznokolutnim motorima velike snage velikih tračnih transportera, te je izvršen numerički proračun i simulacija procesa pokretanja kliznokolutnih motora. Na osnovu utvrđenih kriterija, definiran je matematski model asinhronog kliznokolutnog motora i kreiran računarski program za proračun relevatnih parametara rotorskog pokretača. Ovi parametri karakteriziraju proces pokretanja EMP velikih tračnih transportera. Numerički proračun je izvršen za konkretne podatke kliznokolutnih motora. Proračun i simulacija su izvršeni za proces pokretanja EMP tračnih transportera sa kliznokolutnim motorima i rotorskim pokretačem snaga 315 kW i 500 kW. Na kraju je izvršena analiza rezultata istraživanja i dat zaključak.

Razvijeni matematski model, odnosno interpretacija procesa pokretanja EMP, pruža odgovore na brojna pitanja vezana za razvoj, projektovanje i eksploataciju ovog tipa pogona. Takođe, dobijeni rezultati omogućavaju uspostavljanje određenih kriterija za optimiziranje parametara rotorskog pokretača, te pokretanja EMP sa asinhronim kliznokolutnim motorima.

